
Intervensaun kona-ba Orçamento Geral do Estado 2025 
Iha debate Jeneralidade 

 
 
Senhora Presidente,  

Distintos Deputados,  

Senhor Primeiro-Ministro e elenco governamental presente,  

povo de Timor-Leste, 

 

Ohin ita hamutuk iha ne’e atu halos analize no diskute proposta Orsamentu Jeral Estadu ba 

tinan 2025. Momentu ida ne’e importante no krusial ba ita nian rain, momentu atu define 

prioridade no komprimisiu Governu nian ho Povu Timor-Leste. Atu análiza orsamentu 2025 

nian, ita la bele ignora katak hanesan Lider, Sr. Primeiru Ministru maka Lidera ita nia rai ne’e 

ho tempu kleur liu no mos prepara no ezekuta Orsamentu Jeral Estadu ba tinan fiscal barak 

liu, liu tinan 16 husi total tinan 22 hafoin restaurasaun indepedensia. Ita mos la bele ignora 

fallas bobo’ot sira ne’ebe prejudika dezenvolvimentu setor sira ne’ebe importante liu ba 

dezenvolvimentu no moris diak ema nian; setor sira ne’e mak servisu saúde, edukasaun no 

formasaun, igualdade no inkluzaun sosial no mos seguransa no protesaun sosial ne’e rasik. 

Setor sira ne’e nudar fundasaun ida hodi hari sosiedade ida justa no equitativa. Bainhira iha 

falla ruma iha setor sira ne’e sei iha konsikuensia boot no todan ba ita hotu nia futuru 

koletivu. 

 

Preparasaun no debate orsamentu 2025 nian koenside ho vizita Apostolika Santo Padre 

Francisco nian iha Timor-Leste, iha setembru liu ba. Hanesan nasun ida ne’ebé 

maioritariamente Katólika, momentu importante atu tau iha pratika mensajen sira profétika 

sua Santidade Papa nian. Iha mensajen Amu Papa nian ba ukun-nain sira iha Timor-Leste 

hateten katak “riku-soin boot liu no buat ne’ebé kmanek liu ne’ebet Timor-Leste iha maka nia 

EMA!”, no husu atu ukun-nain sira “hadomi povu ne’e, kuidadu didiak sira, halo buras ba 

bebeik”. 

 

Ita bele traduz amu Papa nian mensajen ne’e ba politika orsamental signifika katak 

investimentu iha capital umanu no protesaun sosial nuudar investimentu principal hodi 

garante sustentabilidade ita nian rain nian iha futuru. Amu Papa la husu estrada alkatraun 

kilometro hira mak ita sei halo, uma andar hira mak ita hari, maibe Amo Papa husu oinsa 

mak bele Dezenvolve no proteje Ema timor oan husi risku de vida oin-oin ne’ebe sira hasoru 

lor-loron. 

 

Bainhira ita ko’alia konaba investimentu iha EMA no ba EMA, signifika katak ita investe 

iha: 

 

Ema nia saúde 

Ema ka povu nian saúde mak fator kritiku ka fundamental tebes ba dezenvovimentu nasaun 

ida nian. Ita la bele dezenvolve rai ida, bainhira rai ne’e nian ema moras atan, moras la bele 

trata no kura, falta ai-moruk no iha menos professional saude sira iha sentru saude.  

 

Maibe realidade iha proposta orsamentu ba Saude tinan 2025 nian reprezenta deit 6.2% husi 

total orsamentu estadu nian. Mesmu iha aumentu por volta $ 6.3 Milloens kompara ho 

orsamentu tinan 2024 nian, maibe aumentu ida ne’e, maioritariamente hodi selu deit deve sira 

ne’ebe halo ho hospital sira rai liur. Faktu ida ne’e kontraria tebes ho prioridade ne’ebe define 

iha Planu Estratejiku no Programa IX Governu nian rasik. 

 

Orsamentu tinan 2025 repete nafatin modelu no orsamentasaun tinan barak nia laran. 

Orsamentu tinan 2025 nian la iha medidas sira ne’ebe bele rezolve kestaun estruturante 

ne’ebe sistema saude hasoru hela to’o agora, no la lori solusaun sustentavel ba prazu badak 

no naruk. 

 

Iha tinan ida ikus ne’e ita asiste Governu ho masiva hapara Kontratu Profesional Saude rihun 

2 resin ne’ebe iha esperensia ona ho servisu saude, ho konsekuensia falta no menus pessoal 

saude kualifikadu atu halo atendimentu ba povu iha sentru saude publika iha rai laran. Ida 

ne’e lori kolapsu ba servisu saude bazika iha teritoriu laran tomak, iha rai ida ne’ebe ema 

maioria depende deit ba sistema saude publiku.  

 

Falta ai-moruk iha fasilidade saude eziste nafatin, mesmu orsamentu tinan 2024 nian ba sosa 

ai-moruk hamutuk $ 12.4 Milloes, ne’ebe barak liu kompara ho tinan sira uluk liu ba. Maibe 

Hospital no fasilidades saude sira kontinua halerik ba falta ai-moruk. Situasaun ida ne’e halo 

todan liutan sistema saude no nian konsikuensia maka taxa mortalidade a’as ba bebeik iha 

Hospital Nasional to’o Sentru Saude sira. Situasaun ida ne’e hatudu, Governu la’os deit falla 

iha Jestaun maibe falla mos iha etika no moral. Bainhira husik deit ema mate iha Hospital no 

kontinua nega realidade todan ida ne’e, etikamente no moralmente governu ida ne’e halakon 

dever estadu nian atu proteje no kuida povu ida ne’e. 

  

Problema laos deit iha alokasaun orsamentu maibe problema boot liu mak atitude Governu 

nian relasiona ho krize ne’ebe sistema saude hasoru. Envesde rekoñese katak sistema saude 

iha situasaun ida grave, maibe governu ho konsistente ignora ka husik deit situasaun ne’e 

akontese, pior liutan tentativa husi forsa politiku ne’ebe kaer ukun hodi proteje responsavel 

sira ne’ebe lolos tenki responsabiliza ba fallas ne’ebe akontese nafatin. Até pelo contrario, 

aproveita ho situasaun kolapsu hodi fasilita rekruta militante partidu ne’ebe la ho 

kulaifikasaun ba hetan servisu, fahe projetu liu husi ajudikasaun direta ba kompaña la iha 

esperiensia no kapasidade atu fornese ai-moruk, troka jestor sira ho esperensia no 

kualifikasaun ho ema inesperiente.  

 

Situasaun sira ne’e hotu kontribui ba aumenta numeru mortalidade iha hospital sira, aumenta 

frustrasaun jeneralizada iha komunidade nian leet kona-ba servisu saude publika no hamihis 

ka halakon konfiansa publiku nian ba sistema saude iha Timor-Leste. 

 

Sr PM, bele esplika tok oinsa bele rezolve krize jestaun ne’ebe setor saude hasoru ho 

orsamentu tinan 2025 nian ho ema mak hanesan? Oinsa mak bele fo fali konfiansa ba publiku 

no bele garante katak responsavel sira bele responsabiliza ba sira nian hahalok ne’ebe kauza 

vitima mortal durante period ne’e? Timor-oan sira presiza no merese sistema saude laos deit 

atu funsiona, maibe funsiona ho kualidade atu bele haburas no hanaruk sira nian moris, no 

garante katak servisu saude ho kualidade ba ema hotu la ho diskriminasaun ruma. 

 

Ema nian Edukasaun no Formasaun  

Sr. PM, bainhira ita dehan investe iha ema, importante tebes atu hanoin kona-ba ema nian 

eduksaun no formasaun ho kualidade. Politika no orsamentu ida ne’ebé pro-povu mak investe 

iha jerasaun foun sira nia edukasaun no formasaun, nune’e bele iha matenek no badaen atu 

halo servisu no bele hadau nia moris rasik. Hanesan Sr PM hatete iha diskursu ohin dader 

katak sei “kuda fini ba futuru, liu husi investimentu nebe boot iha edukasaun”. 

 

Saida mak ita hare iha proposta orsamentu 2025 nian, sai kontraditoria boot husi Amo Papa 

nian hanoin no diskursu Sr. PM nian, alokasaun orsamentu ba edukasaun no formasaun 

reprezenta deit 9.2%, husi total OJE 2025 nian, tun husi 10.1% kompara ho orsamentu tinan 

2024 nian. Ministeriu Edukasaun deit hetan redusaun besik $ 3 milloens. Iha situasaun ida 

ne’e ita bele hare ho klaru katak investimentu ba Ministeriu Edukasaun tun, no hatudu 

momos falta vontade no interese Governu nian atu hadia kualidade edukasaun liu husi eskola 

públika ba povu nia oan sira 

 

Intensaun ida ne’e hatudu momos bainhira IX Governu hahu nian mandatu, ho masal hapara 

professor kontradu sira liu rihun ida atus hat (1,400), hodi prejudika prosesu ensinu 

aprendizajen, hahu husi pre-eskolar, ensinu baziku to’o sekundariu. Estudante barak mak 

lakon oportunidade atu aprende materia no manan koñesimentu barak iha tinan ida nian laran. 

Iha sorin seluk, Ministeriu Edukasaun hatama ema kontratadu no kazuais ba administrasaun 

iha sentral no munisipiu sira, liu ona ema atus nein (600), ne’ebe numero aas tebes se ita 

kompara karik ho VIII Governu kontratadu sira ne’ebe iha deit ema 124. 

 

Sr. Primeiru Ministru, ida ne’e mak reforma ne’ebe ita promove? Duni sai Mestre ho 

esperensia hanorin liu tinan 10 ona hodi hatama fali militante partidu nian iha administrasaun 

no gabinete sira atus ba atus, ida ne’e mak sei lori kualidade ba edukasaun? 

 

Ami hare Governu intensionalmente atu harahun kualidade eduksaun eskola publika ne’ebe 

maioritariamente ema depende ba, hodi kria klase elite oan ida kontinua hetan edukasaun 

diak ho nune’e bele domina nafatin iha Timor-Leste. Ho ida ne’e, karik iha intensaun mos atu 

mantem maioria populasaun iha obskurantismu, no vulneravel liu atu monu ba manipulasaun 

no lia bosok.  

 

Sra. Prezidente PN, 

Sr. Primeiru Ministru, 

 

Setor krusial ida maka Igualidade no Inkluzaun sosial 

Kompromisiu ho igualidade jéneru no inkluzaun sosial nuudar obrigasaun kualker Governu 

ida nian ne’ebe hatudu nia-an pro-povu. Mesmu nune’e, iha Timor-Leste, ita sei iha nivel 

alarmante tebes relasiona ho violensia bazeia ba jeneru no diskriminasaun. Sekretaria Estadu 

ba Igualdade no Inkluzaun mak nuudar entidade ne’ebe responsabiliza ba politika no 

programa hodi asegura katak entidade hotu-hotu iha abordajen integradu ba jéneru. Maibe 

alokasaun orsamentu ba tinan 2025 sofre redusaun dala idatan, ne’ebe tinan kotuk mos hetan 

redusaun no kontinua redus nafatin. Ida ne’e hatudu momos ibun ko’alia igualidade no 

inkluzaun, no hakerek iha Teoria, maibe iha pratika hatudu kontrariu.  

 

Inan feton sira barak sei kontinua sai vitima ba violensia doméstika no Sexual, inklui asediu 

seksual no abuzu poder ne’ebe makas iha fatin hotu, inklui fatin servisu sira, no sentimenty 

impunidade hosi sira ne’ebé pratika violensia no abuzu sira ne’e, ne’ebe kontinua laiha 

kastigu, espesialmente bainhira okupa pozisaun sira ho poder. Iha parte seluk, ema ho 

difisiensia kontinua hasoru bareira boot atu hetan saervisu baziku estadu nian no 

oportunidade sira ba empregu nian. Membros Komunidade LGBTIQ+ kontinua sai vitima ba 

diskminasaun no violensia iha sosiedade no familia nia let. Labarik menor de idade kontinua 

mosu iha dalan sira hodi fan sasan no sai vitima ba explorasaun, abuzu no violensia. Ida ne’e 

nudar sintomas sosiedade ida ne’ebe seidauk konsegue harahun estrutura patriakal no 

diskriminatoria ne’ebe pratika ka sustenta sosiedade ne’e rasik. 

 

Governu iha dever la’os deit numeru no promesa sira, maibe tempu ba hatudu asaun konkreta 

no bele sukat nian rezultadu. Oinsa mak rekursu sira destinadu ba igualdade no inkluzaun sei 

uza hodi hari ambiente ida seguru no justu ba ema hotu? Ho rekursu no orsamentu sira ne’ebe 

agora aprezenta sufisiente atu garante igualidade no inkluzaun? Iha duni vontade atu buka 

dalan hodi hari sosiedade ida justa ka husik maioria populasaun hela nafatin ba kotuk, moris 

ho mizeria, desigualdade no diskriminasaun? Oinsa mekanismu Monitorizasaun no 

avaliasaun hodi garante katak rekursu sira ne’ebe aloka ona sei uza ho forma efikas. 

 

Protesaun no seguransa sosial 

Estadu nia dever principal mak produs riku-soin no redistribui ba sidadaun sira. Parte husi 

prinsipiu ida ne’e estadu iha obrigasaun atu proteje katak grupu vulneravel no nesitadu sira 

hetan protesaun husi estadu.  

 

Sr. Primeiru Ministru, populasaun ho rendimentu mediu mai kraik barak, ohin loron, lakon 

poder de compra tanba sasan folin sa’e maks tebes. Sa medida Politika mak orsamentu Jeral 

Estadu tinan 2025 nian preve hodi proteje sira atu labele monu liutan ba kiak?  

 

Seguransa sosial nudar pilar ida fundamental tebes, bainhira jere ho diak bele oferese rede 

protesaun sosial ida vital tebes ba populasaun vulneravel sira. Proposta orsamentu 2025, 

rejista $ 482 milloesn iha seguransa sosial. Osan ne’e ita hare boot tebes, maibe bainhira la 

jere ho diak osan ne’e sei toba deit. Se laiha sistema no jestaun ida klaru no efikas, fundu 

seguransa sosial rasik sei lakon kapasidade atu hasoru dezafiu sira iha futuru.  

 

Relasiona ho ida ne’e, Pergunta ba atu Governu bele responde mak, oinsa bele garante katak 

fundu seguransa sosial ne’e sei iha sustenbilidade no ekonomikamente sei rentavel hodi 

hasoru dezafiu sira iha futuru? Oinsa mak bele garante katak seguransa sosial realmente bele 

fo benefisiu ba sira ne’ebe presiza tebes? 

 

Falta de Capacidade de Gestão e Vontade Política 

Sra. Prezidente PN, Senhor Primeiro-Ministro,  

ita hare didiak problema sira kona-ba saude, edukasaun, laos deit kestaun osan maibe 

kapasidade jestaun no vontade atu servi mak falta boot. Ezemplu, iha saude, osan ba sosa-

aimoruk boot tebes iha tinan 2024, liu milaun 12, maibe ai-moruk kontinua falta iha 

fasilidade saude. Ita iha mediku, enfermeiru no parteira sira formadu no kualifikadu barak 

tebes iha rai laran, maibe postu saude, sentru saude to’o hospital sira kontinua rejista falta 

pessoal saude nian no laiha sistema ida diak hodi absorve Rekursus umanus ne’ebe ita iha. 

Iha setor edukasaun, ita iha osan no fasilidade maibe kualidade eskola publika sira lakon 

do’ok husi eskola privadu no internasional sira, tamba falta investimentu publiku no jestaun 

sistema edukasaun atu hasae kualidade. 

 

Faktu sira ne’e hatudu momos vontade politika ne’ebe la pro-povu, maibe anti-povu. 

Bainhira ita hare desizaun politika hodi hapara kontratadu ho masal iha area saude no 

edukasaun, la ho planu substituisaun ida, husik deit atu fasilidade saude no eskola sira falta 

rekursu atu atende no hanorin ema. Desizaun ida ne’e bele mos, ho propozitadu, hodi haterus 

povu no ikus mai bele sai Salvador liu husi asaun karidade superfisial. 

 

Atu remata, hau hakarak realsa, hanesan Sr. Primeiru Ministru hateten, orsamentu 2025 

nian tenki sai reflesaun ba aspirasaun povu nian no materializasaun mensajen Amo Papa nian. 

Orsamentu ida ne’e tenki sai instrumentu ba hadia vida ema nian no garante saude ida 

asesivel no salva duni ema nia vida, edukasaun no formasaun ida ho kulaidade ba ita nian oan 

no joven sira. Maibe esperansa ida ne’e sei sai mihius tan deit bainhira ita halo análize 

objetiva ba estrutura orsamentu ne’ebé Sr. Primeiru Ministru aprezenta, osan tau iha fatin ida, 

prioridade iha fatin seluk. Temi katak prioridade iha setor dezenvolvimentu sosial maibe osan 

tau barak liu iha administrasaun. Diskursu dehan osan ba povu maibe realidade osan ba selu 

makina estadu mak bo’ot liu, no orsamentu hatudu alokasaun orsamental anti-povu. 

 

Sr. Primeiru Ministru, povu vota ba Governu ida ne’ebe halo promesa atu governa diak liu, 

tanba ne’e aprezentasaun orsamentu labele deit nakonu ho promesa maibe presiza hatudu 

rezultadu konkretu hodi hadia povu nian saude, edukasaun ho kualidade, igualdade ba asesu 

rekursu no protesaun sosial. Presiza hatudu iha pratika mos vontade no asaun atu implenta 

komprimisiu ba transparensia, jestaun no administrasaun diak, laos iha diskursu aprezenta ho 

furak iha pratika, proibe asesu informasaun ba servisu publiku, hanesan iha setor saude, 

adjudika projetu esensial sira hanesan sosa ai-moruk ba kompaña inesperente no 

inkapasitadu, no entrevista ba rekrutamentu hahu ho pergunta relasioan ho filiasaun 

partidaria. 

 

Futuru Timor-Leste nian depende ba kompromisu jenuinu ho prinsipiu sira ne’ebe uluk lori 

ita ba Luta Ukun rasik-an. Timor-Leste presiza vontade real hosi Ukun nain sira no só ho 

nune’e mak Timor-Leste bele buras ka sai prosperu liu no sai duni Timor-Leste ba ita hotu, 

no laos ba ema balu deit. 

 

Obrigada 

 
 
 


